
శివవిష్ణుకాఞ్చీస్తుతిః

కాఞ్చీపురీమహం మన్యే కాఞ్చిదేకాం విభోః కలామ్ ।
వికలా అపి యద్యోగా సకలాత్మత్వభాజనమ్ ॥ ౧॥
కాఞ్చీ యథా హి వస్త్రోర్ధ్వం   యువతే రాజతే కటౌ ।
కాఞ్చీ తథాబ్ధివస్త్రాయా   వస్త్రప్రాన్తే    విరాజతే ॥౨॥
పఞ్చమీ ముక్తిపుర్యేషా పఞ్చమీయోగభూరివ ।
పఞ్చతా తస్య న పునః పఞ్చతాత్రాస్య  జన్మినః ॥ ౩॥
శివవిష్ణుపురీ  కాఞ్చీ కాంశ్చిచ్చిత్తాం హరేన్న కిమ్ ।
న కిఞ్చిదపి యద్దృష్ట్యా   పాపం తిష్ఠతి  దేహినామ్ ॥ ౪॥
వారాణసీ హ్యుదక్కాశీ పాపరాశీవినాశినీ ।
తథా దక్షిణకాశీయం ముక్తిద్వారమపావతా ॥ ౫॥
అతివేగవతీయమవాచ్యాం వేగవతీ సరిదత్ర హి కాఞ్చ్యామ్ ।
సతివేగవతీ గురుగీతా వేగవతీం భిదమాత్మని కుర్యాత్ ॥౬॥
ఏకాభ్రకేశాభిధభూమిలిఙ్గం   కామాభ్యభీష్టార్థదమాత్మలిఙ్గమ్    ।
సపద్యవిద్యావరణం నిరస్య ప్రదర్శయ  త్వాత్మని మే చిరస్య ॥ ౭॥
వరదరాజవరావితదుర్హృదం  వరదరాజముపాశ్రితసద్ధృదమ్   ।
వరదరారికరం ప్రణమామ్యజం  వరదరాన్తకరం తమధోక్షజమ్ ॥౮॥
పరిహృతవినతార్తిర్వారితస్వీయజూర్తి-
ర్భువనరుచిరమూర్తిర్భక్తకామప్రపూర్తిః   ।
జయతి వరదరాజో భక్తచిత్తానువర్తీ
నిజభజకపతిర్దిఙ్మాలినీ  యస్య కీర్తిః ॥౯॥
ఇతి శ్రీవాసుదేవానన్దసరస్వతీవిరచితా   శ్రీశివవిష్ణుకాఞ్చీస్తుతిః   సమాప్తా ।

